
GIZA KLONAZIOA. 5.000 lagunetik bati erasaten diote mitokondrioko gaixotasunek, eta oraingoz ez dute haien aurkako sendabiderik aurkitu.

Bi amaren geneekin enbrioi bat klonatuko dute Erresuma Batuan 

Mitokondrioko gaixotasunen transmisioa eteteko egingo dutela esan dute zientzialariek, baina eztabaida handia sortu da.


erredakzioa Bi emakumeren geneak eta gizon baten hazia baliatuta, giza enbrioi bat klonatuko dute lehen aldiz Erresuma Batuan, mitokondrioko gaixotasun baten transmisioa eteteko. Ez da eztabaidatu gabeko kontua izan. Newcastleko Unibertsitateko zientzialariek joan zen urtean egin zuten eskaera, baina Erresuma Batuko Ugalketarako eta Enbriologiarako Zentroak ezezkoa eman zien orduan, arazo etikoak argudiatuta. Orain, baina, zilegitzat jo du. Mitokondrioko gaixotasunak amen bidez transmititzen dira, eta oraingoz ez dute sendabiderik. 

Roslin Institutuko (Eskozia) zientzialariek Dolly ardia klonatu zuten taldekoak eman zuten baimenaren berri, herenegun, Dublinen (Irlanda), ugalketa lagunduaren inguruko konferentzia batean. Giza enbrioi baten nukleoa aurrez nukleoa erauzi dioten ernaldu bako obulu batean txertatuko dute zientzialariek. Fase goiztiarrenean dagoen enbrioia erabiliko dute esperimentuan; zelula gutxi batzutako enbrioia, alegia. Hala, ugalketa lagunduaren teknikaz baliatu den bikotearen DNA eta emailearen mitokondrio osasuntsua izango ditu enbrioi klonatuak. Izan ere, mitokondrioko gaixotasunak enbrioiaren nukleoaren azaleko material genetikoan sortzen dira. Teknika horren bidez jaiotako umeak, beraz, bi amaren eta aita baten geneak izango ditu.Mitokondrioak zelulen organela zitoplasmatikoak dira. Oso egitura txikiak dira, forma obal edo luzexka dute, eta zelula guztietan daude, globulu gorrietan izan ezik. Oxidazio aerobikoa eta ATPren sintesia burutzen ditu mitokondrioak, eta hazteko eta bizirik irauteko beharrezko den energia ekoizten dute, besteak beste. Hala, energia asko behar duten organoek garuna, giltzurrunak eta bihotza, esaterako behar bezala lan egin dezaten, nahitaezkoa da mitokondrioak arazorik ez izatea. Mitokondrioak badu ezaugarri berezi bat, gainera: DNA kate propioa du. Material genetiko hori amengandik jasotzen dugu. Gaur egun, ez dago mitokondrioko gaixotasunetarako sendabiderik. Saguetan egin dituzten esperimentuetan ikusi dute, baina, badela gaixotasun horien transmisioa eteteko aukera bat, mitokondrio kaltetua duen ernaldutako obuluaren material genetikoa erauzi eta hori mitokon- drio osasuntsua duen obulu batean txertatuta. Prozesu hori probatu nahi dute gizakietan Doug Turnbullek eta Mary Herbertek. Turnbulle eta Herbert Newcastle Unibertsitateko neurologoa eta Ugalketa Zentroko zuzendaria dira, hurrenez hurren. 

Eztabaida etikoa Zientzialariek esan dute sobera gelditutako obuluak ez dituztela bizia sortzeko erabiliko, baina erabiliko balituzte ere, umeek gurasoen traza izango luketela, ezaugarri fisikoak ez dituelako mitokondrioko DNAk erabakitzen. Hori horrela, diote ikerketa pauso handia izan daitekeela mitokondrioko gaixotasunak dituztenei laguntzeko. Adituen arabera, 5.000 lagunetik batek du mitokondrioko gaixotasunen bat garatzeko arriskua. 

Mitokondrioko gaixotasun mota ugari daude, baina ikertzaileek mitokondrioko miopatiaren transmisioa aztertuko dute, bereziki. Gaixotasun horrek muskulu sistemari erasaten dio. Erabat ahultzen ditu giharrak, eta ezintasun larriak eragiten ditu. Gurpil aulkietan bukatzen dute gaixo askok. Hala, Muskulu Distrofia duten Gaixoen Elkarteak pozik hartu du Ugalketarako eta Enbriologiarako Erresuma Batuko Zentroaren erabakia. «Gaixotasun larriak dira mitokondriokoak, eta bizi-itxaropena murrizteaz gain, bizi-kalitatea ere txartzen dute».Baimen horrek, hala ere, eztabaida handia sortu du Erresuma Batuan. Aldekoak eta kontrakoak daude, halakotan gertatu ohi denez. Josephine Quintaville Etika Ugalketa Gaietan gobernuz kanpoko erakundeko eleduna da. Newcastleko Unibertsitateko zientzialariek egin nahi dutena «astakeria handia» dela esan du Quintavillek, «biziarekin jokatzen delako eta naturaren kontra egitea delako». 

AEB-AK AITZINDARI 

Debekua,albo ondorioak aztertu arte 


Ameriketako Estatu Batuetan 30 umetik gora jaio dira, 2001. urtetik hona, Newcastleko Unibertsitateko zientzialariek erabili nahi duten teknikaren antzeko bati esker. Kasu horietan, obuluaren material genetikoa aldatu ordez, plasma osasuntsua txertatu zuten zientzialariek mitokondriako gaixotasunak jotako emakume baten obuluan. Odolaren zati likidoa da plasma. Transferentzia ooplasmikoa deitzen zaio teknika horri. 

Teknika horretan, bi obulu erabiltzen dituzte, obulu berri bat sortzeko. Obulu hori in vitro ernaltzen da gero, hirugarren emaile batek emandako espermatozoide bati esker. Horretarako, emakume batek emandako obuluaren zitoplasma txertatzen dute lehenengo, emakume antzu baten obuluan. Era horretan, lehenengo emaile horren mitokondria jasoko du bigarrenak. Hala, teknika horren bidez jaiotako umeek hiru emaileren material genetikoa izango dute. 2002. urtean debekatu zuen Ameriketako Estatu Batuetako Osasunerako Agentziak teknika hori. Zientzialari askok kezka agertu dute. Horien ustez, oraindik ez da frogatu teknika horiek guztiz seguruak direnik. Alde horretatik, Allan Templeton bioteknologian adituak hauxe esan zuen iaz: «Bi ama eta aita bat izateak sor ditzakeen arazo etikoak ere aztertu beharko dira, baina lehenengo eta behin, eta ezer baimendu aurretik, teknika horiek albo ondorio kaltegarririk duten aztertu behar da». 



